
ЗАКОН ЗА СУБВЕНЦИОНИРАЊЕ НА ПРИДОНЕСИТЕ ОД ЗАДОЛЖИТЕЛНО СОЦИЈАЛНО ОСИГУРУВАЊЕ ПОРАДИ ЗГОЛЕМУВАЊЕ НА  ПЛАТА
Август 2019 година
ВОВЕД
I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ

Во Република Северна Македонија РСМ се спроведуваат активни програми и мерки за  вработување преку Оперативниот план за активни програми и мерки за  вработување. Исто така со Законот за минимална плата во Република Македонија ( „Службен весник на Република Македонија" број 11/12, 30/14, 180/14, 81/15, 129/15, 132/17, 140/18 и 124/19)в се обезбедува финансиска поддршка на работодавачите кои исплатуваат плата во повисок износ од минималната плата. Со цел да се стимулира зголемување на платите на вработените во приватниот сектор  преку финансиска поддршка за работодавачите кои ќе извршат зголемување на платата на вработените, се наметна потребата од законско регулирање на мерка за субвенционирање на придонеси од задолжително социјално осигурување како  финансиска поддршка од Буџетот на Република Северна Македонија .Со предлог Законот за субвенционирање на социјалните придонеси се овозможува уплата на придонеси од Буџетот на РСМ во име и сметка на осигуреникот ( работник) кај работодавач од приватен сектор. Имено, работодавачите ги пресметуваат платите , пресметките за исплата на плата и уплата на социјалните придонеси преку МПИН ( месечна пријава за интегрирана наплата на социјалните придонеси) ги поднесуваат до Управата за јавни приходи, но за секое зголемување на плата кај поединечен осигуреник ( работник) нема да има обврска да исплаќа социјални придонеси за зголемениот износ на плата. Овој износ ќе се трансферира директно од Буџетот на РСМ преку Министерството за труд и социјална политика. Преку законско решение работодавачите се стимулираат да ја зголемуваат нето платата без да имаат обврска да исплатат социјални придонеси за исплатеното зголемување на платата,  а осигурениците (работниците) непречено ги остваруваат правата од работен однос.

II. ЦЕЛИ, НАЧЕЛА И ОСНОВНИ РЕШЕНИЈА 
Целта на Законот за субвенционирање на придонесите од задолжително социјално осигурување е поттикнување на работодавачите да исплаќаат плата во повисок износ заради подобрување на економскиот стандард на вработените и поттикнување на економскиот раст и развој во Република Северна Македонија. Предложените законски решенија создаваат правна рамка и сигурност за работодавачите при исплата на зголемена плата, поттикнување на економскиот раст и развој во Република Северна Македонија и зголемување на вработувањето. Законот ќе придонесе за подобрување на севкупните економски односи, ќе го поттикне економскиот раст на економијата, а со тоа ќе се придонесе за зголемен вкупен економски раст и развој во Република Северна Македонија. Со предлог законот на системски начин се регулира начинот на добивање на субнеционирање на придоенсите а притоа осигурениците непречено ги остваруваат права од социјално осигурување а работодавачите на веќе постојниот уреден начин на плаќање на социјални придонеси немаат обврска да плаќаат придоенси за социјано осигуурвање за изнсотот на зголемена плата. Истовремено начинот на субвенционирање на социјалните  придонесите е транспарентен, јасен, прецизен, едноставен и единствен за сите работодавачи од приватениот сектор.
III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГ - ЗАКОНОТ ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

Субвенционирањето на социјалните придонеси ќе има позитивно влијание на вкупната економија, Мерките ќе придонесат за подобрување на работењето на деловните субјекти, зголемување на квалитетот во работењето, нивната продуктивност, подобрени деловни резултати во работењето, зголемување на вработеноста, зголемување на платите на вработените, На подолг рок, подобреното деловно работење ќе предизвика и поголем економски раст и развој на Република Северна Македонија.
IV. ОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИНОТ НА НИВНО ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ
Финансиските средства за субвенционирање на социјалните придонеси ќе се обезбедат со Буџетот на Република Северна Македонија и за 2019 година изнесуваат 400.000.000 денари.
Предлог
Закон за субвенционирање на придонесите од задолжително социјално осигурување поради зголемување на  плата

Член 1

Со овој закон се уредува висината, условите и начинот за субвенционирање на придонесите од задолжително социјално осигурување по основ на зголемување на плата ( во натамошниот текст: субвенционирање на придонеси).
Член 2

Целта на овој закон е поттикнување на работодавачите да исплаќаат плата во повисок износ заради подобрување на економскиот стандард на вработените и поттикнување на економскиот раст и развој на  Република Северна Македонија.

Член 3
Одделни изрази употребени во овој закон го имаат следново значење:

1) „Работодавач“ е обврзник за пресметка и уплата на придонеси и самовработено лице;  
2) „Осигуреник“ е физичко лице задолжително осигурено според законите кои го уредуваат системот на задолжително социјално осигурување и е обврзник за плаќање на придонеси од задолжително социјално осигурување ; 
3) “Прв месец на субвенционирање“ е месецот кога работодавачот прв пат остварил субвенционирање на придонесите  согласно со одредбите на овој закон за определен осигуреник;
4) „Референтен период“ се три календарски месеци кои претходат на месецот за кој работодавачот прв пат остварува субвенционирање на придонесите за определен осигуреник во кои осигуреникот кој нема отсуство од работа поради привремена спреченост од работа, без оглед на остварениот број на часови на работа во референтниот период што осигуреникот ги поминал на работа кај тој работодавач;
5) „Референтна основна плата“ е просечната месечна нето плата, која работодавачот ја исплатил за референтниот период, утврдена на денот кога работодавачот прв пат остварува субвенционирање на придонесите. Во референтната основна плата не се вклучени исплатените надоместоци на плата;
6) „Придонeси од задолжително социјално осигурување“се придонесите за  пензиско и инвалидско осигурување врз основа на тековна исплата, задолжително капитално финансирано пензиско осигурување, здравствено осигурување, дополнителен придонес за задолжително здравствено осигурување за случај на повреда на работа и професионално заболување  и осигурување во случај на невработеност и
7) „Зголемување на плата“ е разликата меѓу пресметаната нето плата за месецот за кој се побарува субвенционирање на придонеси и референтната основна плата исплатена од работодавачот во референтниот период;

8) „Субвенционирање на придонеси“ e уплата на придонеси од задолжително социјално осигурување од Буџетот на Република Северна Македонија  во име и за сметка на осигуреникот како обврзник за плаќање на придонеси од задолжително социјално осигурување пресметани на разликата од зголемувањето на платата утврдено во точка 8) од овој член.

Член 4
(1) Субвенционирање на придонеси може да користи работодавач кој:

· има статус на активен обврзник за пресметка и уплата на придонеси, односно не е во постапка на стечај или ликвидација или постапка на бришење согласно со членовите 477,477-а, 552-а и 552-б од Закон за трговски друштва и 

· нема доспеани обврски по основ на бруто плата до денот на побарување на субвенцијата на придонеси.
(2) Субвенционирање на придонеси може да  користи работодавач за осигуреник кој бил во  задолжително социјално осигурување кај тој работодавач во сите месеци од референтниот период и за кој има зголемување на плата на начин утврден со член 3 точка 7 од овој закон.
(3) Субвенционирање на придонеси може да користи работодавач за осигуреник за кој има зголемување на плата како разлика меѓу пресметаната нето плата за месецот за кој се побарува субвенционирање на придонеси и референтната основна плата исплатена од работодавачот во референтниот период.
Член 5
Субвенционирање на придонеси од задолжително социјално осигурување по основ на зголемена плата не може да остварат:

- органите на државната и на локалната власт и други државни органи основани согласно со Уставот и со закон,  институциите кои вршат дејности од областа на образованието, науката, здравството, културата, трудот, социјалната заштита и заштитата на детето, спортот, како и во други дејности од јавен интерес утврден со закон, а организирани како агенции, фондови, јавни установи и јавни претпријатија основани од Република Северна Македонија или од општините, од градот Скопје, како и од општините во градот Скопје;
- приватна агенција за вработување за осигуреници кои се отстапени кај работодавачи од алинеја 1 на овој член;
- работодавач  кој за осигуреникот користи ослободување од плаќање на придонеси од задолжително социјално осигурување согласно закон, за период додека го користи ослободувањето;

- работодавач  кој за осигуреникот користи мерка за субвенција на плата преку Оперативниот план за активни програми и мерки за  вработување за периодот додека ја користи мерката и

- работодавач кој за осигуреникот за кој побарува субвенционирање на придонеси му е доделена финансиска поддршка за нови вработувања согласно со Закон за финансиска поддршка на инвестиции.

Член 6
(1) Работодавачот нема обврска да плаќа придонеси од задолжително социјално осигурување за износот за кој е одобрено субвенционирање на придонеси.
(2) Највисокиот износ за кој се одобрува субвенција на придонес е зголемување на нето плата до 6.000 денари месечно по осигуреник.
(3) Најнискиот износ за кој се одобрува субвенција на придонес е зголемување на нето плата во износ од 600 денари месечно по осигуреник.

Член 7
 (1) Работодавачот во  Месечната пресметка за интегрирана наплата што ја поднесува до Управата за јавни приходи, согласно со Законот за придонеси од задолжително социјално осигурување, гo означува осигуреникот за коj бара субвенционирање на социјалните придонеси.
 (2) Управата за јавни приходи врши контрола на Месечната пресметка за интегрирана наплата  во однос на  условите од членовите 4, 5 и 6 од овој закон и ја одобрува  Месечната пресметка за интегрирана наплата. 
(3) Доколку се исполнети условите од членовите 4, 5 и 6 од овој закон Управата за јавни приходи ја потврдува  Месечната пресметка за интегрирана наплата  и издава Декларација за прием со прифаќање на податоците и Збирен налог за плаќање намален за одобреното субвенционирање на придонесите.

(4) Доколку не се исполнети условите од членовите 4, 5 и 6 Управата за јавни приходи ја одобрува Месечната пресметка за интегрирана наплата без одобрување на субвенционирање на придонесите со информација за причината поради која не е одобрено субвенционирање на придонесите.
(5) Заради субвенционирање на придонесите Управата за јавни приходи обработените податоци од ставот (2) на овој член ги доставува до Министерството за труд и социјална политика, најдоцна до 10-ти во месецот за сите одобрени субвенции на придонеси во претходниот месец.
(6) Износот за одобрените субвенции  на придонеси во претходниот месец се исплаќа преку Министерството за труд и социјална политика, најдоцна до 25-ти во тековниот месец. 
(7) Средствата за субвенционирање на придонесите се обезбедуваат од Буџетот на Република Северна Македонија. 

(8) Начинот на субвенционирање на придонесите го пропишува министерот за труд и социјална политика во согласност со министерот за финансии.
Член 8
Надзор над примената на овој закон врши Министерството за труд и социјална политика и Министерство за финансии. 
Член 9
Преодни и завршни одредби
Субвенционирањето на придонесите за зголемувањето на платите согласно со одредбите на овој закон започнува да се применува со исплата на плата за октомври 2019 година .
Член 10
Подзаконскиот акт чие донесување е утврдено со овој закон ќе се донесе во рок од 15 дена од денот на влегувањето во сила на овој закон. 
Член 11
Овој закон влегува во сила со денот на објавувањето во „Службен весник на Република Северна Македонија, а ќе се применува од 1 ноември 2019 година до 31 октомври 2022 година. 
I.ОБРАЗЛОЖЕНИЕ НА НА ОДРЕДБИТЕ НА ПРЕДЛОГ ЗЗАКОНOТ  ЗА СУБВЕНЦИОНИРАЊЕ НА ПРИДОНЕСИТЕ ОД ЗАДОЛЖИТЕЛНО СОЦИЈАЛНО ОСИГУРУВАЊЕ ПОРАДИ ЗГОЛЕМУВАЊЕ НА  ПЛАТА
Законот за субвенционирање на придоенсите од задолжително социјално осигурување има за цел да е поттикнување на работодавачите да исплаќаат плата во повисок износ заради подобрување на економскиот стандард на вработените и поттикнување на економскиот раст и развој во Република Северна Македонија.

Со член 3 се дефинираат поими кои се употребуваат во овој закон. Карактеристични изрази опфатени во овој закон се: прв месец на субвенционирање , часови на работа, референтен период, референтна основна плата и зголемување на плата.

Како прв месец на субвенционирање се смета месецот кога работодавачот прв пат остварил субвенционирање на социјалните придонеси а не месецот кога прв пат доставил податоци за зголемување на плата.

Како референтен период се смета три календарски месеци кои претходат на месецот за кој работодавачот прв пат остварил субвенционирање на придонеси за секој осигуреник одделно. Имено, референтниот период се определува еднаш за секој осигуреник и истиот е репер за споредба за секое натамошно зголемување на платата кај истиот работодавач.Во референтниот период не се земаат во предвид месеците во кои осигуреникот за којшто се побарува субвенционирање на социјалните придонеси има надоместок поради привремена спреченост од работа.
Референтна основна плата е просечната месечна нето плата која работодавачот ја исплатил за референтниот период и истата се утврдува на денот кога работодавачот прв остварил субвенционирање на придонеси. Овој износ се утврдува еднаш и истиот не подлежи на промени. Во основната плата не се вклучени надоместоците на плата по основ на привремена спреченост од работа и породилно отсуство.
Зголемување на плата е разликата меѓу пресметаната нето плата за месецот за кој се побарува субвенционирање на придоенси и референтната основна плата исплатена од работодавачот во референтниот период. Имено, работодавачот поднесува пресметка за плата преку МПИН пријава во која назначува дека има зголемување на нето плата во однос на просечната плата исплатена во референтниот период.
Со членот 4 се дефинира условите за користење на субвенционирање на социјалните придонеси а тоа се: работодавачот да има статус на активен обврзник за пресметка и уплата на придонеси, односно да не е во постапка на стечај или ликвидација или постапка на бришење и да нема доспеани обврски по основ на бруто плата до денот на побарување на субвенцијата на придонеси.

Со членот 5 се уредува дека субвенционирање на социјалните придоенси не може да користат работодавачи од јавниот сектор, приватна агенција за вработување за осигуреници кои се отстапени кај работодавачи од јавен сектор, работодавач  кој за осигуреникот користи ослободување од плаќање на придонеси за период  додека го користи ослободувањето;работодавач  кој за осигуреникот користи мерка за субвенција на плата преку Оперативниот план за активни програми и мерки за  вработување за периодот додека ја користи мерката и работодавач кој за осигуреникот за кој побарува субвенционирање на придонеси му е доделена финансиска поддршка за нови вработувања согласно со Закон за финансиска поддршка на инвестиции.

Членот 6 уредува максимален и минимален износ на субвенционирање на социјалните придонеси.
Со член 7 се уредува  начинот на добивање на субвенционирање на придонесите. Се предлага да се користат податоците од Месечната пресметка за интегрирана наплата што работодавачот ја поднесува до Управата за јавни приходи, согласно со Законот за придонеси од задолжително социјално осигурување. Во оваа пријава се  означува осигуреникот за коj бара субвенционирање на социјалните придонеси. Управата за јавни приходи врши контрола на Месечната пресметка за интегрирана наплата  во однос на  исполнување на условите и ја одобрува  Месечната пресметка за интегрирана наплата и издава Декларација за прием во износ намален за одобреното субвенционирање на придонеси. Доколку не се исполнети условите за субвенционирање на придонесите Управата за јавни приходи доставува информација за причината поради која не е одобрено субвенционирање на придонеси. Во ваков случај работодавачот може да исплати плата и социјални придонеси но нема да добие субвенционирање на социјалните придонеси.

Исплатата на субвенционирањето на социјалните придонеси ќе го врши Министерството за труд и социјална политика а  се врши по добиени податоци од Управата за јавни приходи најдоцна до 25-ти во месецот за претходниот месец.

Со член 9 и 11 се дефинира дека субвенционирањето на социјалните придонеси ќе се врши со исплата на платата за октомври 2019 година а законот ќе отпочне да се применува од 1 ноември 2019 година.

Со член 10 се дефинира дека поздаконскиот акт за начинот на субвенционирање на социјалните придонеси ќе се донесе во рок од 15 дена од денот на влегувањето во сила на законот. 

II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ

Предложените одредби се меѓусебно поврзани и прават правна целина.

III. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА

Предложениот текст на закон има за цел подобрување на економскиот стандард на вработените и поттикнување на економскиот раст и развој во Република Северна Македонија.

